
合行移先是各布政司因舊弊用空印𥿄於各部查得錢

糧軍需有差錯改正却將空印𥿄填寫咨呈補卷事發

上大怒曰如此弊瞞我遂大行考較議用半印勘合出納

關防

　〈按勘合之制令在京五府六部都察院衙門各置部籍二扇合空紙之半照各地方編寫字號用申完畢外號〉

　〈底簿發諸處都布按司直𨽾府州衛所收掌內號底簿幷勘合𥿄本衙門收貯凡行移在外事務發勘合科填〉

　〈寫號紙下各地方比照硃墨字號相同將開去事件奉行完報如號紙盡絕照字號編接如前各該司府州衛〉

　〈候年終將發去勘合底簿拆粘具本奏繳仍具淸冊一本送原發衙門以憑稽查比較遂爲定制〉

是月丙戌　皇后馬氏崩

　〈后性恭儉旣貴服澣濯之衣衾裯雖敵不忍易每製衣裳餘帛緝爲巾褥織工治絲有荒類遺棄者亦俾舞而〉

　〈織之以賜諸主妃公主謂曰生長富貴當知蚕桑之不易當爲天地惜物也　后初未有予常育　上兄子文〉

　〈正姊子李文忠及沐英等數人愛如已出及太子諸王生恩無替焉接妃嬪以下有恩被寵顧有子者待之加〉

　〈厚太子諸王雖愛之甚篤勉令務學諄切懇至諸王有以衣服器皿相尙者必切責之　上以威武治天下〉

　〈后嘗濟之以寬仁　上前殿決事或震怒回宫必詢今日處何事怒何人因泣諫曰　上位已有衆子正好積〉

　〈德不可暴怒致殺死者𡨚枉活人性命乃子孫之福國祚亦長久　上從之決事多從寬文正鎮江西荒淫無〉

　〈度　上誅其左右取文正回京欲罪之　后諫曰文正雖驕縱自渡江以來克大平破陳也先取建康多有戰〉

　〈功及堅守江西陳氏強兵不能克皆其智勇也況骨肉親侄縱有罪亦當宥之　上曰后言是也後文正復出〉

　〈怨言　上欲廢之　后又極諫而止吳興民沈萬三家富敵國　上嘗因事欲殺之　后諫曰彼固富可敵國〉

　〈然未嘗爲不法事奈何疑而殺之救之甚切遂得不死也流之於雲南而已　上幸太學還　后聞太學諸生〉

　〈有携挈宴孥者無所仰給勸　上賜以月糧給其家遂爲永制至是　后病劇不肯服藥　上強之終不肯曰〉

--

　〈先生有命雖扁鵲何益使吾服藥而不瘳　陛下寧不以愛妾之故而殺此諸醫乎妾不忍其無罪而就牙地〉

　〈也　上曰第服之縱萬一無効吾當爲汝貸之耳　后終不服藥而崩年五十一　上慟悼終身不復立后〉

九月葬馬皇后于鍾山孝陵謚曰孝慈皇后

　〈臣按自三代而下創業興王之后未有如我　高皇后之賢聖者故備著之永樂元年六月加謚曰孝慈昭憲〉

　〈至仁文德順天順聖高皇后〉

雲南諸夷復叛沐英等平之先是大軍旣平雲南卽分兵

四出攻諸蠻部未服者雲南城守者少諸夷因相扇爲叛

謀有土官楊苴者尤桀黠紿其下曰總兵官已領大軍囘

矣雲南城可圖也糾集蠻衆二十萬來攻進逼城下守將

都督謝熊都指揮馮成督士卒嬰城固守多置強弓弩於

城上賊至輙射之往往應弦而斃賊不能攻遂爲困城計

時沐英駐兵烏撒聞之卽選驍騎一萬還援至曲靖先遣

一健卒濳入報城中爲賊所得詰之曰總兵官領三十萬

軍至矣賊衆駭愕轉相吿報拔營宵遁走安寧晉寧江川

等處復據險樹寨欲謀再舉英調兵悉勦殱之斬首六萬

餘級生擒四千餘人諸部悉定雲南復平○詔選高僧分

侍諸王命僧道衍往燕府住持慶壽禪寺

　〈道衍卽姚廣孝姑蘇人幼出家好讀書工詩文遇異人傳術能預知人休咎及善衛數之學　太祖擇名僧輔〉

　〈諸王　文皇帝時爲燕王廣孝自請于　文皇曰殿下若能用臣臣當奉一白帽子與大王戴也旣而文皇自〉

　〈求廣孝于　太祖許之洪武末靖難兵起皆廣孝之謀也永樂初由僧錄司左善世徑擢太子少師輔導東宮〉

